
PETIKAN

Permodalan Nasional Berhad (PNB) menyambut baik Belanjawan 2027 yang
dibentangkan oleh Yang Amat Berhormat Dato’ Seri Anwar bin Ibrahim, Perdana
Menteri merangkap Menteri Kewangan, yang mencerminkan komitmen berterusan
Kerajaan untuk memperkukuh daya tahan ekonomi jangka panjang negara, memacu
pertumbuhan mampan serta membuka lebih banyak peluang demi kesejahteraan
rakyat.

PNB mengalu-alukan pengumuman Kerajaan untuk endowmen 50 ekar tanah komersial
strategik di Kuala Lumpur kepada Yayasan Pelaburan Bumiputra (YPB), yang akan
diuruskan oleh PNB. Ini merupakan amanah endowmen baharu pertama yang diterima
PNB sejak fasa awal penubuhannya pada awal 1980-an dan mencerminkan keyakinan
berterusan terhadap peranan PNB dalam melaksanakan mandat asal penubuhan untuk
meningkatkan pemilikan kekayaan dan penyertaan Bumiputera melalui penciptaan nilai
jangka panjang dan secara mampan.

Endowmen baharu ini mencerminkan komitmen jangka panjang untuk mengekalkan
pemilikan Bumiputera ke atas aset strategik negara, menjana nilai ekonomi yang
mampan serta memastikan manfaatnya dapat terus berkembang dan dinikmati oleh
generasi akan datang. PNB akan mengoptimumkan potensi ekonomi endowmen ini
dengan mengekalkan modal asas serta melabur semula bagi menjana pertumbuhan
berterusan, di samping mengagihkan keuntungan yang diperoleh untuk manfaat
pemegang unit.

PNB menghargai pengiktirafan Kerajaan terhadap peranannya dalam memulihara
Stadium Merdeka dan Stadium Negara, serta pengumuman pengecualian duti hiburan
bagi penganjuran aktiviti seni, kebudayaan, hiburan dan sukan di kedua-dua stadium
tersebut. Inisiatif ini dijangka menggalakkan penyertaan serta penggunaan yang lebih



meluas oleh orang ramai terhadap mercu tanda bersejarah negara ini, di samping
menyokong usaha berterusan untuk menghidupkan semula dan memulihara warisan
kebangsaan Malaysia di Presint Merdeka 118.

Maklumat lanjut akan dikongsikan dari semasa ke semasa.

Terima kasih.
PETIKAN BERAKHIR

Dikeluarkan oleh Permodalan Nasional Berhad

